
Dyfodol i’r Iaith

Mae Dyfodol i’r Iaith yn fudiad amhleidiol sy’n gweithredu er lles yr iaith Gymraeg. Nod y mudiad yw dylanwadu drwy ddulliau cyfansoddiadol ar sylwedd a chynnwys polisïau cyhoeddus a deddfwriaeth er mwyn hybu twf a ffyniant y Gymraeg ym mhob maes polisi. Bydd yn gweithredu er budd Cymru a’i phobl, gan ennill cefnogaeth a pharch i’r iaith a sicrhau bod y Gymraeg yn fater byw ar yr agenda gwleidyddol.

Mae Dyfodol i’r Iaith yn croesawu’r cyfle i gyflwyno sylwadau ar y Bil Meysydd Carafannau Gwyliau (Cymru) arfaethedig a gyflwynir gan Darren Millar AC. 
Bil Meysydd Carafannau Gwyliau (Cymru) Darren Millar AC 
Ymateb Dyfodol i’r Iaith
Mae Dyfodol i’r Iaith yn falch o’r cyfle i ymateb i’r ymgynghoriad yma. Rydym yn falch fod Darren Millar wedi cydnabod pwysigrwydd mynd i’r afael â’r pryderon lu am reoleiddio meysydd carfannau yng Nghymru ac yn croesawu hanfodion y Bil. 

Pryder pennaf Dyfodol i’r Iaith yw effaith y diffygion mewn rheoleiddio meysydd carafannau gwyliau ar natur ieithyddol cymunedau Cymru. Mae Darren Millar yn cydnabod bod nifer helaeth o bobl sy’n byw mewn meysydd carafannau gwyliau yn byw yno i bob pwrpas yn barhaol ac yn defnyddio’r  lle fel eu prif gartref. Mae Mr Millar yn cydnabod hefyd fod yna debygrwydd mawr bod “poblogaeth gudd sylweddol” yn byw mewn meysydd carafannau yng Nghymru. 

Yn amlwg mae’r boblogaeth gudd hon yn gosod straen ar wasanaethau cyhoeddus lleol a’r boblogaeth yn cyfrannu nemor ddim yn ariannol mewn trethi i gynnal y gwasanaethau hynny. Pryder Dyfodol i’r Iaith yw bod y boblogaeth gudd hon yn bennaf yn boblogaeth ddi-Gymraeg a’u bod yn cyfrannu at ddirywiad yr iaith Gymraeg mewn ardaloedd sy’n cael eu hystyried yn gadarnleoedd yr iaith. 

Heb os y mewnlifiad o bobl ddi-Gymraeg ydi’r prif reswm dros wanhau ein cymunedau sydd wedi bod â chanran uchel o siaradwyr Cymraeg. Mae proses o ddisodli’r Gymraeg wedi bod ar waith yng Nghymru ers canrifoedd.  Disgrifia Suzanne Romaine y broses fel hyn,

“Typically a community which was once monolingual becomes bilingual as a result of contact with another (usually more powerful) group and becomes transitionally bilingual in the new language until their rown language is given up altogether.”

[Susanne Romaine, Language in Society, Oxford University Press, 2000, t. 51.)

Mae unrhyw gynnydd yn niferoedd y di-Gymraeg mewn ardaloedd sydd â chanran uchel o siaradwyr Cymraeg yn mynd i gael effaith andwyol ar y Gymraeg yn yr ardal honno.  Mae yna gydnabyddiaeth eang mewn ymchwil academaidd fod cymunedau sydd â chanran uchel o siaradwyr iaith leiafrifol yn hanfodol i barhad yr iaith honno.  Yn yr ardaloedd hyn mae’r iaith yn iaith bob dydd ymhob agwedd o fywyd: mae’n iaith normal, ddiofyn, heb fod angen i’w siaradwyr ystyried a ddylid ei defnyddio ai peidio. Os oes cynnydd yn y boblogaeth ddi-Gymraeg mae’r iaith leiafrifol yn peidio a bod yn iaith normal,  ddiofyn ac mae’r tebygrwydd o fedru cynnal sgwrs ar hap yn y Gymraeg yn lleihau. 

Cred Dyfodol i’r Iaith fod angen i’r Bil gynnwys mesurau cryf i sicrhau mai at ddiben gwyliau yn unig mae’r meysydd carafannau hyn yn cael ei defnyddio. Cred Dyfodol i’r Iaith fod rhaid hefyd mynd ati i fesur y boblogaeth gudd bresennol mewn meysydd carafannau er mwyn i awdurdodau lleol gael y wybodaeth angenrheidiol ar gyfer paratoi a chynllunio yn bwrpasol. Fel rhan o’r fethodoleg o fesur y boblogaeth gudd dylid cynnwys cwestiynau am iaith y preswylwyr. 

